СТЕНОГРАФСКИ БЕЛЕШКИ
од Дванаесеттото продолжение на  Шеснаесеттата седница  на Собранието 
на Република Македонија, одржана 
на 12 јануари 2012 година
Седницата се одржа во Собранинето на Република Македонија, сала 1, со почеток во 11,43 часот. 
Седницата ја отвори и на неа претседаваше господин Трајко Вељаноски, претседател на Собранието на Република Македонија. 
Трајко Вељаноски:  Дами и господа пратеници,
Продолжуваме со работа по Шеснаесетата седница на Собранието на Република Македонија. 
Пратениците: Антонио Милошоски, Игор Ивановски, Милорад Додевски, Харалампие Шокаровски, Лубисав Иванов Ѕигно, Фиат Цаноски, Наташа Савова Салкова, Али Ахмети,  Ирфан Дејари, Борислав Стојменов, Арбен Џафери, Мендух Тачи, Амди Бајрам ме известија дека се спречени да присуствуваат на седницата.
Точка 53 – Предлог на закон за изменување и дополнување на Законот за основното образование по скратена постапка – второ и трето читање
Општиот претрес е завршен.
Со оглед на тоа што не е поднесен дополнет предлог на закон на кој може да се поднесуваат амандмани за седницата на Собранието, преминуваме на одлучување по Предлогот на законот во целина.

Ве потсетувам дека врз основа на точка 2 од Амандманот 10 на Уставот на Република Македонија и член 11 став 3 од Законот за Комитетот за односи меѓу заедниците овој закон се донесува со мнозинство гласови од присутните пратеници кои припаѓаат на заедниците кои не се мнозинство во Република Македонија.

Пред да го ставам предлогот на законот на гласање, молам службите да го утврдат точниот број на присутни пратеници во салата.

Во салата се присутни 50 пратеници. 
Со оглед на тоа дека има две комисии кои што моментално работат, би ги замолил претседателите на комисиите да прекинат со работа, а да продолжат за време на паузата од 14,00 часот, за да може да се гласа по двата предлог закони и да преминеме на точка 59.
Ги повикувам пратениците да влезат во салата.

Ги молам пратениците да седната на своите места.
Ги замолувам службите да го утврдат точниот број на присутни пратеници во салата.

Во салата се присутни 64 пратеници.
Може полноважно да се гласа.

Предлогот на законот во целина го ставам на гласање.

Ве повикувам да гласаме.

Вкупо гласаа 62 пратеници. Од нив за предлогот на законот гласаа 54, воздржани нема, 8 пратеници гласаа против.
Ги  молам пратениците кои припаѓаат на заедниците кои не се мнозинство во Република Македонија да се произнесат по предлогот на законот.

Ве повикувам да гласаме.

Вкупно гласаа 19 пратеници. Од нив за предлогот на законот гласаа 11 пратеници, воздржани нема, 8 пратеници гласаа против.
Констатирам дека Собранието го донесе законот за изменување и дополнување на Законот за основното образование.

Точка 54 – Предлог на закон за изменување и дополнување на Законот за средното образование по скратена постапка – второ и трето читање

Општиот претрес е завршен.

Со оглед на тоа што не е поднесен дополнет предлог на закон на кој може да се поднесуваат амандмани за седницата на Собранието, преминуваме на одлучување по Предлогот на законот во целина.

Ве потсетувам дека врз основа на точка 2 од Амандманот 10 на Уставот на Република Македонија и член 11 став 3 од Законот за Комитетот за односи меѓу заедниците овој закон се донесува со мнозинство гласови од присутните пратеници кои припаѓаат на заедниците кои не се мнозинство во Република Македонија.

Предлогот на законот во целина го ставам  на гласање, 

Ве повикувам да гласаме.

Вкупо гласаа 63 пратеници. Од нив за предлогот на законот гласаа 55, воздржани нема, 8 пратеници гласаа против.
Ги  молам пратениците кои припаѓаат на заедниците ...
(Во моментот во салата влегоа преставници на малцинствата од опозицијата.)
Ве молам оние пратеници кои  не присуствуваат во моментот на гласањето за законот, не можат да гласаат повторно. Не е коректно.
Ве молам, да излезете. Не може да гласаш по Бадентеровото гласање, а да не гласаш по законот. 
Ве молам, колеги, мислам дека такви ситни потези да не ги правите. Тогаш  ќе чекаме да дојдат сите пратеници.

Ќе чекаме по Бадентеровото гласање, второто, да дојдат и другите пратеници. 
Ги молам пратениците сите да дојдат тогаш. 

Ги молам пратениците да седнат на своите места.

Ги  молам пратениците кои припаѓаат на заедниците кои не се мнозинство во Република Македонија да се произнесат по Предлогот на законот.

Ве повикувам да гласаме.

Вкупно гласаа 24 пратеници. Од нив за Предлогот на законот гласаа 13 пратеници, воздржани нема, 11 пратеници гласаа против.

Констатирам дека Собранието го донесе законот за изменување и дополнување на Законот за средното образование.

Пред да продолжиме понатаму со следната точка, ве молам да го видам дисплејот.

Процедурално има господинот Талат Џафери.

Талат Џафери: Господине претседател, реагирам процедурално заради фактот што со начинот кој што се дозволи за гласање да гласаат и припадните на малцинствата кои што влегоа и им се дозволи да гласаат на овој начин, се прави преседан, се прекршува Амандманот 10 од Уставот на Република Македонија  со кој што се воспоставува начело на двојно гласање со фактот што Амандманот 10 од Уставот вели, цитирам: Собранието одлучува ако на седницата присуствува мнозинство од вкупниот број пратеници, Собранието одлучува со мнозинство гласови од присутните пратеници, а најмалку со една третина од вкупниот број пратеници, ако со Уставот не е предвидено посебно мнозинство. 

Став 2: за закони кои директно ги засегаат културата, употребата на јазиците, образованието, личните документи и употребата на симболите, Собранието одлучува со мнозинство гласови од присутните пратеници. За што ние имавме мнозинство и гласавме. Да има мнозинство гласови од присутните пратеници кои припаѓаат на заедниците кои не се мнозинство во Република Македонија. И тоа е факт. Ние тоа мнозинство во текот на гласањето претходно на законот го имавме. Во ситуација кога првиот закон не помина на вонуставен начин всушност се поигрува со начелото на Бадентер со фактот што преставниците на малцинствата од опозицијата всушност злоупотребуваат едно право кое што е стекнато врз грбот на друите. 
Господине претседател, барам да најдете можност да се поништи ова гласање заради фактот што треба да не се земе предвид гласањето на оние што влегоа само за второто гласање. 

Господине Сарач, доколку имате нешто да дискутирате, повелете и кажете. 
Меѓутоа, не може да се поигрувате со едно право, некој друг се борел за тоа право и го добил тоа право.

Затоа почитуван претседател или ќе изнајдете начин како да се отстранат од гласање тие што гласале вонуставно или во спротивно барам пауза во која ќе одлучиме поинаку. 

(реакција на пратеникот Ердоган Сарач)

Трајко Вељаноски:  Благодарам.

Господине Сарач Ердоган вие сте дел од пратеничката група и немате право на процедурално. Да бидеме коректни, да ја кажеме ситуација. Останува на совест на тие пратеници на кои им дадено некое право и во секудна го менуваат и се поигруваат, влегуваат - излегуваат не за да гласаат туку за да наштетат условно да кажам. Не беше коректно од нивна страна, 4 пратеници, кои туку седеа пред сала 1, не гласаа, добија налог да не влезат и одеднаш помислија дека ќе падне законот ако влезат да гласаат, она што е уставно и наместо да ги штитат правата на заедниците, тие си поигруваат со тоа право што со Уставот им  е дадено.

Јас се согласувам со господинот Талат Џафери, коректно и фер од ваша страна да ги штитите своите заедници не пред врата, туку внатре со дискусии и општо по законот и по Бадинтер што ви е дадено. Вие се поигрувате со тоа, но останува на ваша совест понатаму како ќе постапувате по Бадинтеровото право. Тоа е за вас.

Господине Талат Џафери, согласно Уставот и согласно Деловникот и Законот за Комитетот за односи меѓу заедниците убаво пишува, кога се дава бадинтерово гласање присутните пратеници кои во моментот се повикуваат да гласаат. Инаку, јас оставам на нивната совест некое право што им е дадено што тие сакаат да го злоупотребат и да направат штета. Ако сакаат тоа треба да го  направат на почетокот на гласање по општиот закон и после да ги искористат своето право за Бадинтер. Оставам на нивната совест понатаму  како ќе го користат она право што согласно Уставот, Законот за Комитетот за односи меѓу заедниците и Деловникот им е дадено и мислам дека не им успеа овој, условно да кажам потез да наштетат на целосно функционирање на Собранието. Понатаму ќе им биде опомена како да го користат тоа право, останува на нив што понатаму ќе прават, но нема да им дозволиме, верувајте.

Госпоѓа Бендевска Весна има збор процедурално и ќе продолжиме понатаму.

Весна Бендевска: Благодарам.

Согласно  Деловникот, ќе ве замолам да цитирате согласно кој член до сега објаснувавте што е совесно однесување, што е коректно однесување, а кое не е. 

(Гласни реакции во салата)

Со оглед на тоа што вчера имавме јасен и гласен став дека нема да учествуваме во скандалозното носење на законите за основно и средно образование, нашиот став беше многу јасен, ќе направиме се за да ги заштитиме наставниците и од основно и од средно образование од класичната злоупотреба што ја прави власта предводена од Груевски и како легитимен  инструмент што ни останува на располагање нашите пратеници кои учествуваат по гласање по Бадинтер влегоа да ја искористат последната можност за заштита на интересите на сите наставници во Република Македонија.

При тоа господине Вељаноски вчера извршивте класична злоупотреба на функција која ја заземате дозволивте и понатаму да тече дебата за која докажавме дека тој закон кој што сеуште не беше влезен во сила веќе се применува од страна на Владата...

Трајко Вељаноски: Извинете госпоѓо Бендевска, вчера си беше за вчера, денеска за денеска, ве молам. 

Весна Бендевска: Со тоа 30 илјади наставници се оштетени во Република Македонија спротивно на законот.

Трајко Вељаноски: Благодарам.

Весна Бендевска: Затоа сметам дека должите најмалку објаснување по кој член за повикавте за да квалификувате однесување на опозиција, тоа е она што најмалку сте должни да го направите.

Верувајте, ние спремаме етички кодекс за однесување не на претседател на Собрание, на Трајко Вељаноски што  ја носи таа функција и кој дозволи вчера да тече буквално закон за кој докажавме дека се применува спротивно на уставното начело на владеење на правото. Тоа во вашето портфолио ќе  седи како темна дамка во начинот на кој  ја извршувате функцијата претседател.

Да завршам, гледате дека пратениците од ВМРО ДПМНЕ додека говори пратеник што добил збор точно од вас реагираат, дофрлуваат и сето ова наликува на арена а не на законодавен дом. 

Затоа, уште еднаш ве молам корегирајте се, ги навредивте нашите пратеници кои учестуваат во гласањето по Бадинтер, кажувајќи дека нив не ги заштитувале...

Трајко Вељаноски:  Благодарам, благодарам завршија три минути. Ако ви се малку, кажете уште три да ви дадам.

Госпоѓа Бендевска Весна, ве молам треба да бидеме коректно за совесно и несовесно однесување не треба некогаш норма, треба човечко, дали некој совесно или несовесно постапува.

Инаку, ако зборуваме за тоа не треба вие како заменик координатор условно да им кажувате кога треба да влезат, кога да излезат за да срушат некој закон. коректно беше од нивна страна да бидат внатре, да не се злоупотребува пратениците кои се припадници на одредени етнички заедници и условно да бидат во фаза во која ќе влезат, ќе излезат, зависи од укажувањето на заменик координатор на пратеничка група.

Тоа е совесно - несовесно. Инаку, за етички кодекс ќе видиме дали вие ќе доставите забелешки до 30 јануари, што го имам доставено јас до сите координатори со одредени забелешки и  се надевам дека тој етички кодекс ќе го донесеме,  но прво треба сами етички да постапуваме за да бараме од друг како да постапува.

Господинот Џафери Талат  побара пауза, јас давам половина час пауза,  ќе имаме координација во струшка сала и продолжуваме во 13,00 часот. 

(Пауза од 12,18 до 13,06 часот)

Трајко Вељаноски: Продолжуваме со работа.

Господинот Имер Алиу бара процедурално, повелете.

Да заврши Имер, ќе добиете.

Имер Алиу: Ви благодарам.

Имајќи го предвид  фактот дека пратеничката група на ДПА е предлагач на точката по која треба да се расправа и да биде на дневен ред на денешната седница, не би сакал да се впуштам во детали што се случи претходно, но јас како координатор на пратеничката група на ДПА барам оваа седница да се прекине и да продолжиме утре. 

Трајко Вељаноски: Ве молам господине Имер Алиу само кажете ги причините зошто тоа го барате.

Имер Алиу: Имајќи ги предвид партиските ангажмани што ги имаме како политичка партија кои не можат да се одложат, ова е образложението  зошто бараме оваа точка од дневниот ред да се разгледува на утрешната седница. 

Трајко Вељаноски: Благодарам.

Колеги пратеници, сепак да бидат запознати другите и јавноста, од моја страна се обидов она што го договоривме денес да го испочитуваме, но за жал со некои да кажам деловнички финти да правиме, да се одлага нешто што го имаме договорено, нека служи на чест на тие што го прават тоа. Јас сакав да продолжам, барањето беше и вчера на господинот Имер Алиу, со оглед на тоа што имаат централно претседателство на кое мора да присуствуваат пратениците, тоа сум  го почитувал јас како претседател и за нив и за другите пратеници од другите пратенички групи, затоа денес се обидовме од 11,00 часот да работиме но со оглед на тоа што нешто што договоривме не сакаме да го испочитуваме, бараме начин да немаме утре седница за да не правиме дополнителни трошоци, но за жал некој кој што решил да прави дополнителни трошоци, јас ќе го испочитувам  тоа.

Тука ја прекинувам седницата. Продолжуваме утре во 12,00 часот, прво со оваа 16-та седница, а потоа со 18-та седница.

(Седницата прекина со работа во 13,09 часот)

